
മറുപടി നൽകിയ മന്ത്രി

(ഉന്നത വിദ്യാഭ്യാസ വകുപ്പ് മന്ത്രി)

(എ)  നാലുവര്‍ഷ ബിരുദ പ്രോഗ്രാം പരിഷ്കരിക്കുന്നതിനായി നിയോഗിച്ച വിദഗ്ദ്ധസമിതി ദേശീയ

വിദ്യാഭ്യാസ നയം പൂര്‍ണമായി നടപ്പാക്കാന്‍ ശിപാര്‍ശ ചെയ്തിട്ടുണ്ടോ; എങ്കില്‍ സമിതിയുടെ

റിപ്പോര്‍ട്ടിന്റെയും രൂപീകരണ ഉത്തരവിന്റെയും വിശദാംശം ലഭ്യമാക്കുമോ;

മറുപടി: നാല് വർഷ ബിരുദ പ്രോഗ്രാം പരിഷ്കരിക്കുന്നതിനായി നിയോഗിച്ച വിദഗ്ധ സമിതി

ദേശീയ വിദ്യാഭ്യാസ നയം നടപ്പിലാക്കുന്നതുമായി ബന്ധപ്പെട്ട് ഒരു ശിപാർശയും നൽകിയിട്ടില്ല. 2024

മുതൽ ആരംഭിച്ച്    ഇപ്പോൾ നടന്ന് വരുന്ന ബിരുദ പരിപാടിയുടെ നടത്തിപ്പുമായി ബന്ധപ്പെട്ടിട്ടുള്ള

പ്രായോഗിക പ്രശ്നങ്ങൾക്ക് പരിഹാരം കണ്ടെത്തുന്നതാണ് കമ്മിറ്റിയിൽ   നിക്ഷിപ്തമായിട്ടുള്ള

കർത്തവ്യം. കമ്മിറ്റിയുടെ ഇടക്കാല റിപ്പോർട്ട് ലഭ്യമായിട്ടുണ്ട്. സമിതിയുടെ റിപ്പോർട്ടിന്റെയും

രൂപീകരണ ഉത്തരവിന്റെയും പകർപ്പുകള്‍ അനുബന്ധമായി ഉള്ളടക്കം ചെയ്യുന്നു.

(ബി)  പ്രസ്തുത റിപ്പോര്‍ട്ട് സംസ്ഥാന ഉന്നതവിദ്യാഭ്യാസ കൗണ്‍സിലിന്റെ നിര്‍വാഹകസമിതി

പരിഗണിക്കുകയോ അംഗീകരിക്കുകയോ ചെയ്തിട്ടുണ്ടോ; എങ്കില്‍ ബന്ധപ്പെട്ട തീരുമാനങ്ങളുടെ

വിശദവിവരങ്ങള്‍ അറിയിക്കാമോ;

മറുപടി:  നാല് വർഷം ബിരുദ പ്രോഗ്രാം പരിഷ്കരിക്കുന്നതിനായി ഉന്നത വിദ്യാഭ്യാസ കൗൺസിൽ

നിയോഗിച്ച വിദഗ്ധ സമിതി അന്തിമ റിപ്പോർട്ട് നൽകിയിട്ടില്ല. എന്നാൽ ഇടക്കാല റിപ്പോർട്ട്

ഉന്നതവിദ്യാഭ്യാസ കൗൺസിലിന് സമര്‍പ്പിച്ചിട്ടുണ്ട്. കൗൺസിലിന്റെ നിർവാഹക സമിതിയിലെ

നാല് അംഗങ്ങൾ രാജി വച്ചിരിക്കുന്ന സാഹചര്യത്തിൽ പ്രസ്തുത റിപ്പോർട്ട് നിർവാഹക സമിതിയുടെ

അംഗീകാരത്തിന് വിധേയമായി ഉന്നത വിദ്യാഭ്യാസ കൗൺസിലിന്റെ വൈസ് ചെയർമാൻ

അംഗീകരിച്ചിട്ടുണ്ട്.

(സി)  ദേശീയ വിദ്യാഭ്യാസ നയത്തിലെ ഏതെല്ലാം വ്യവസ്ഥകളാണ് നടപ്പാക്കാന്‍

ഉദ്ദേശിക്കുന്നതെന്നും നിലവിലുള്ള നാലുവര്‍ഷ ബിരുദ പ്രോഗ്രാമില്‍ എന്തെല്ലാം മാറ്റങ്ങളാണ്

നിര്‍ദ്ദേശിക്കുന്നതെന്നും വ്യക്തമാക്കാമോ;



മറുപടി: വിദ്യാഭ്യാസ നയത്തിലെ ഘടനാപരമായ നിർദ്ദേശങ്ങളാണ് 2024 മുതൽ കേരളത്തിൽ

നടപ്പിലാക്കി വരുന്നത്. അത് തുടരാനാണ് നിലവിലത്തെ സർക്കാർ ഉദ്ദേശിക്കുന്നത്. നാല് വർഷ

ബിരുദ പ്രോഗ്രാമിൽ വരുത്തുന്ന മാറ്റങ്ങൾ എല്ലാം തന്നെ അവയുടെ നടത്തിപ്പുമായി

ബന്ധപ്പെട്ടവയാണ്. അവ വിദഗ്ധ സമിതി നൽകിയ റിപ്പോർട്ടിൽ സൂചിപ്പിച്ചിട്ടുണ്ട്. വിദ്വേഷം

പടർത്തുന്നതോ അന്ധവിശ്വാസം വളർത്തുന്നതോ ആയ യാതൊരുവിധ ഉള്ളടക്കവും ദേശീയ

വിദ്യാഭ്യാസനയത്തിന്റെ പേരിൽ കേരളത്തിലെ പാഠ്യപദ്ധതികളിൽ ഉൾപ്പെടുത്തുന്നതല്ല. കൂടാതെ

ശാസ്ത്രബോധം വളർത്തുന്നതിനായി കേരളത്തിലെ മുന്നൂറോളം കോളേജുകളിൽ ജവഹർലാൽ നെഹ്റു

സെന്റര്‍ ഫോർ സയന്റിഫിക് ടെമ്പർ നടപ്പിൽ വരുത്താൻ കൂടിയാണ് സർക്കാർ ശ്രമിക്കുന്നത്.

(ഡി)  നിര്‍ദ്ദിഷ്ട മാറ്റങ്ങള്‍ വിദ്യാഭ്യാസത്തിന്റെ കച്ചവടവല്‍ക്കരണത്തിനും മതനിരപേക്ഷ സ്വഭാവം

ദുര്‍ബലപ്പെടുത്തുന്നതിനും വഴിയൊരുക്കുമെന്ന വിമര്‍ശനം ശ്രദ്ധയില്‍പ്പെട്ടിട്ടുണ്ടോ; എങ്കില്‍

പൊതുവിദ്യാഭ്യാസ താല്‍പര്യങ്ങളും സാമൂഹികനീതിയും സര്‍വകലാശാലകളുടെ അക്കാദമിക

സ്വയംഭരണവും സംരക്ഷിക്കാന്‍ എന്തെല്ലാം നടപടികള്‍ സ്വീകരിക്കുമെന്ന് വ്യക്തമാക്കുമോ?

മറുപടി: മതിയായ മുന്നൊരുക്കങ്ങളില്ലാതെ   2024 മുതൽ കേരളത്തിൽ നടന്നുവരുന്ന നാല് വർഷ

ബിരുദ സമ്പ്രദായത്തിന്റെ നടത്തിപ്പുമായി ബന്ധപ്പെട്ടിട്ടുള്ള സൂക്ഷ്മമായ തിരുത്തലുകളാണ് ഉന്നത

വിദ്യാഭ്യാസ കൗൺസിൽ നിയമിച്ച വിദഗ്ധ സമിതി നിർദേശിക്കുന്നത്.      പൊതുവിദ്യാഭ്യാസ

താൽപര്യങ്ങളും സാമൂഹികനീതിയും സർവകലാശാലകളുടെ അക്കാദമിക് സ്വയംഭരണവും

പരിമിതപ്പെടുത്തുന്ന നിർദ്ദേശവും വിദഗ്ധ സമിതിയുടെ ഇടക്കാല റിപ്പോർട്ടിൽ ഇല്ല.

സെക്ഷൻ ഓഫീസർ

2








































